Avgerð frá Skatta- og avgjaldskærunevndini

Avgerð tikin: 17.11.2004

Mál nr.: 04-02-22-8 

Lóg: Skattalógin § 31 

Útreiðsla til advokat í samband við skattakærumál ikki mett sum rakstrarútreiðsla eftir § 31 í skattalógini

Samandráttur:

Toll- og Skattstovan hevði noktað skattgjaldara frádrátt fyri tær advokatútreiðslur, hann hevði havt í samband við skattakærumál um frádrátt fyri útreiðslur av eini húsaogn, sum kærarin leigaði út. Kommunala skattakærunevndin hevði staðfest avgerðina hjá Toll- og Skattstovuni um, at advokatútreiðslurnar vóru ikki frádráttarbærar, tí talan var ikki um rakstrarútreiðslur eftir § 31 í skattalógini. Skatta- og avgjaldskærunevndin staðfesti avgerðina hjá Kommunalu skattakærunevndini.

Avgerð

Frágreiðing

Í november 2003 fráboðaði Toll- og Skattstovan avgerð um, at skattskylduga inntøkan hjá kæraranum fyri 2002 var hækkað við 100.000 kr., tí frádrignu advokatútreiðslurnar ikki vóru frádráttarheimilaðar.

Hendan avgerð varð í desember 2003 kærd til kommunala skattakærunevnd.

Kommunala skattakærunevndin fráboðaði í juni 2004 avgerð í málinum. Avgerðin var hendan:

Málslýsing

Kærarin hevur í leiguroknskapinum fyri 2002 drigið frá kr. 100.000 fyri advokatútreiðslur. Leiguinntøkurnar stava frá útleigan av grundøki og sethúsum.

Gongdin í málinum

Toll- og Skattstovan biður í brævi til kæraran 25.08.2003 um skjalprógv fyri advokatútreiðslurnar og nærri frágreiðing um útreiðslurnar.

Kærarin sendir 05.09.2003 skjal viðv. advokatútreiðslum, ið hann hevur havt í samband við kærumál mótvegis Toll- og Skattstovuni um rætt til frádrátt.

Í ætlanarskrivi dagf. 22.09.2003 verður víst á, at Toll- og Skattstovan ikki er av tí fatan, at útreiðslan kann roknast uppí rakstrarkostnaðin av húsinum jbr. § 31 í skattalógini. Víst verður eisini á avgerð hjá Landsskattakærunevndini í líknandi máli.

Eftir at hava fingið útsetilsi kemur skriv dagf. 22.10.2003, har kærarin vísir á, at í síðsta enda kann ein siga, at neyðugt var við sakføraraútreiðslum fyri at tryggja inntøkur og halda teimum við.

Í broytingarskrivi dagf. 10.11.2003 ger Toll- og Skattstovan av at broyta skattskyldugu inntøkuna. Frádrátturin skal ganga við til at vinna, tryggja og halda viðlíka inntøkuna. Sakførarahjálp í samband við skattamál er eftir skattapraksis ikki ein slík útreiðsla.

Niðurstøðan hjá Toll- og Skattstovuni í málinum

Niðurstøða verður tikin út frá § 31 í skattalógini og vegleiðingarskrivinum frá 1996 s. 134, har sakarmálskostnaðir í samband við skattamál ikki verða loyvdir.

Nærri útgreining um sakføraraútreiðslur eru at síggja í tí donsku vegleiðingini Ligningsvejledningen Erhvervsdrivende frá 2002 síðu 63-67 og síðu 193.

Undir ” Omsætninger uden fradrag” ( E.A.2.2) stendur:

”Uafhængigt af almindelige omkostningsbetragtinger er der efter praksis udgifter, som ikke kan fratrækkes, uanset hvor nært eller direkte udgiften i øvrigt måtte være forbundet med den løbende indkomsterhvervelse. Der er i disse tilfælde tale om, at udgiften efter sin art er udelukket fradrag. Dette gælder f.eks. Udgifter til bøder ”og” udgifter til advokat og revisorbistand i skattesager.”

Eftir Toll- og Skattstovunar meting hava sakføraraútreiðslurnar onki við sjálvan raksturin av húsunum at gera, og kunnu tí ikki dragast frá sum rakstrarútreiðsla eftir gr. 31 í skattalógini.

Toll- og Skattstova Føroya fer at mæla til , at hildið verður fast við avgerðina um, at útreiðslurnar ikki kunnu frádragast tí skattskyldugu inntøkuni.

Viðmerkingar kærarans

Í viðmerkingunum til skattakærunevndina sigur kærarin, at ein grundgeving, sum er bygd á undanfarna viðgerð av øðrum málum, kann ikki verða førd sum endalig grundgeving í hesum máli. Hann sigur, at tað er vanligt, at ein keypir sær arbeiðsmegi til projektarbeiði innan ymisk økir, sum tryggjar serkunnleika fyri at umsita leiguvirksemi og at samskifta við Toll- og Skattstovu Føroya á ein tryggan og skilagóðan hátt.

Kærarin vísir víðari á, at um hann ikki brúkti serkunnleikan í samskiftinum við Toll- og Skattstovu Føroya, vildu viðlíkahaldsútreiðslurnar í sambandi við leiguvirksemið verið munandi hægri, og tí vildi møguleikarnir fyri framhaldandi viðlíkahaldi verið verri. Hetta hevði í síðsta enda havt við sær, at inntøkan ikki bleiv hildin við. 

Tískil sæst greitt, at her er talan um at vinna inntøkur og halda teimum við.

Tann 15. juni sendi skattakærunevndin avgerðina hjá nevndini til kæraran at ummæla. Kærarin svaraði aftur 23. juni og gjørdi vart við, at eftir hansara áskoðan eigur nevndin at viðgera skattakærumál øðrvísi enn skattamál. 

Kærarin vísir eisini til E.B.5 í Ligningsvejledningen ”Der er mulighed for at få omkostningsdækning i landsskatteretssager, skatteankesager og domsskattesager”.

Viðmerkingar skattakærunevndarinnar

Nevndin metir, at í hesum máli er sakførarakostnaðurin tætt knýttur at rakstrarkostnaðinum, tí útreiðslurnar hava samband við eitt skattamál, har kærarin vildi hava Toll- og Skatt at viðurkenna, at hann hevði rætt til skattligan frádrátt fyri viðlíkaútreiðslurnar, ið hann hevði goldið í samband við umvæling av bygningi, sum hann útleigaði. Við hjálp frá serkunnleikanum fekk kærarin viðhald í, at hann kundi fáa skattligan frádrátt, men tó avmarkað lutfalsliga í mun til eigaratíð og áramálið, húsini vóru útleigað. Á henda hátt fekk kærarin partvíst viðhald frá Føroya Kærustovni, og hetta hevur Toll- og Skattstovan tikið til eftirtektar.

Nevndin metir tó, at grein 31 í skattalógini verður sera strangt tulkað, tá tað snýr seg um at fáa skattligan frádrátt

fyri sakarmálsútreiðslur. Her verður víst til s. 134 í Vegleiðingarskrivinum frá 1996 har sagt verður, at

”útreiðslur til sakførarahjálp ikki kunnu dragast frá, tá tær hava samband við sjálva intøkukelduna ella samband

við umsitingar av ognum ….”

Í donsku ligningsvejledningen (E.B.5.1) stendur: Udgifter til bistand i skattesager kan ikke fradrages ved

indkomstopgørelsen.

Nevndin hevur noterað sær, at tað er ein sera strangur praksis á økinum, tá tað snýr seg um at fáa skattligan

frádrátt fyri sakførarakostnað.

Viðvíkjandi skrivinum, dagfest 23. juni 2004 hjá kæraranum upp á fyribilsavgerðina hjá nevndini, so metir nevndin seg at hava viðgjørt kæruna eins og onnur skattakærumál. Nevnast kann eisini, at nevndin metir seg at arbeiða óhefta og nýtir tær lógir, kunngerðir, reglugerðir og vegleiðingar, sum eru galdandi innan skattarættin, og verður støðutakanin tikin út frá bestu sannføring. Upplýsast kann eisini, at ásetingarnar í E.B.5. í Ligningsvejledningen, at kærarir kunnu fáa útreiðslur í samband við skattakærumál goldnar av tí almenna, ikki eru galdandi í Føroyum.

Úrskurður skattakærunevndarinnar

Nevndin metir, at grein 31 í skattalógini og viðmerkingarnar í Vegleiðingarskrivinum eru strangar, tá talaner um at fáa skattligan frádrátt fyri sakføraraútreiðslur. Og út frá fyriliggjandi upplýsingum so metir nevndin, at kærarin ikki kann fáa skattligan frádrátt fyri sakføraraúyreiðslurnar í samband við málið um at fáa skattligan frádrátt fyri viðlíkahaldsútreiðslurnar av útleigubygningi.

Hetta er eisini galdandi, hóast sakførarahjálpin førdi við sær, at kærarin fekk viðhald í Føroya Kærustovni við tí úrsliti, at viðlíkahaldsútreiðslurnar av bygninginum partvíst kundu dragast frá skattliga. 

Nevndin tekur sostatt undir við avgerðini hjá Toll- og Skattstovuni.

Hesa avgerð hjá Kommunalu skattakærunevndini kærdi kærarin við skrivi dagfest 20. juli 2004 til Skatta- og avgjaldskærunevndina.

Kæran og viðmerkingar frá kæraranum.

Í kæruni verður sagt, at við støði í skattalóggávuni metir kærarin, at sakføraraútreiðslur, sum stava frá einum kærdum skattamáli, kunnu dragast frá inntøkuni.

Í viðmerkingarskrivi dagf. 14. oktober 2004 viðmerkir kærarin, at tað er neyðugt og hevur týdning fyri rættartrygd borgarans at hava serkunnleika í samband við samskiftið millum skattgjaldara og kærustovn, og at tað hevur týdning, at kærunevndarlimir fáa eitt skilagott og sakligt samskifti við skattgjaldaran. Tá lógir verða smíðaðar, er ikki altíð lætt at siga frammanundan, hvussu tær koma at virka. Umráðandi er tí, at arbeiðið hjá kærunevndunum er á einum slíkum støði, at tað kann vera grundarlag undir tí eftirmeting, sum áhaldandi fer fram at tryggja rættarsamfelag okkara.

Toll-og Skattstovan.

Í skrivi frá Stýrinum dagf. 14. september 2004 verður víst til frágreiðingina, sum økisskrivstovan hevur latið við skrivi dagfest 8. september 2004.

Í skrivinum frá 8. september 2004 greiðir økisskrivstovan frá gongdini í málinum og ger somu pástandir galdandi sum undir viðgerðini í Kommunulu skattakærunevndini. Í stuttum er hetta, at sakføraraútreiðslur í samband við skattamál sum meginregla ikki eru at meta sum rakstrarkostnaður eftir § 31, tí hesar hava einki við sjálvan raksturin av teim útleigaðu húsunum at gera.

Avgerð frá Skatta- og avgjaldskærunevndini

Skatta- og avgjaldskærunevndin er samd við Toll- og Skattstovuna og Kommunalu skattakærunevndina í, at advokatútreiðslur til at føra skattakærumál í hesum førinum ikki hava nakað við raksturin av útleiguvirkseminum at gera, og tí er ikki talan um rakstrarkostna samsvarandi § 31 í skattalógini. Frádráttur er tí ikki heimilaður fyri hesar útreiðslur.

Avgjørt varð tí at staðfesta avgerðina hjá Kommunalu skattakærunevndini

